
1. შესავალი ორიენტირებაში 

მოკლე ახსნა 

ორიენტირება არის სპორტი, რომელიც აერთიანებს ფიზიკურ მოძრაობას, აზროვნებასა და ნავიგაციას. 

მონაწილე რუკისა და კომპასის დახმარებით გადაადგილდება უცნობ ან წინასწარ განსაზღვრულ 

ტერიტორიაზე, პოულობს მონიშნულ საკონტროლო პუნქტებს და თითოეულ პუნქტზე აკეთებს აღნიშვნას 

ელექტრონული ჩიპით ან კომპოსტერით. დამწყებისთვის ყველაზე მნიშვნელოვანია უსაფრთხოებაა, 

დისტანციის გავლის დროს რუკის სწორად დაჭერა და ნელი, მაგრამ ზუსტი გადაწყვეტილებები. 

სიჩქარე მოდის მოგვიანებით, როცა რუკა და რეალური რელიეფი ერთმანეთს სწრაფად უკავშირდება. 

საკვანძო ტერმინები 

• ორიენტირება - რუკითა და კომპასით საკონტროლო პუნქტების მოძებნის სპორტი. 

• საკონტროლო პუნქტი - ადგილზე დადგმული პუნქტი, რომელსაც რუკაზე წრე აღნიშნავს. 

• ლეგი - მონაკვეთი ერთი საკონტროლო პუნქტიდან შემდეგ საკონტროლო პუნქტამდე 

• უსაფრთხოების ზღვარი - ობიექტი, რომლის იქითაც არ უნდა გახვიდეთ. 

• სასტვენი - საგანგებო მდგომარეობაში დახმარების მოსახმობი ნივთი. 

პრაქტიკული მაგალითი ან სავარჯიშო 

სკოლის ეზოში ან პარკში მონიშნეთ 5 მარტივი პუნქტი. ერთმა მოსწავლემ დახატოს მარტივი 

დისტანცია, მეორემ კი იპოვოს პუნქტები თანმიმდევრობით. 

ისწავლე პრაქტიკით 

პირველ ვარჯიშზე ნუ იჩქარებთ. ყოველი პუნქტის წინ თქვით: სად ვარ, სად მივდივარ, რა 

ობიექტს ველოდები გზაზე. 

თვითშემოწმება 

1. რა არის ორიენტირების მთავარი მიზანი? 

2. რომელი ორი ძირითადი ნივთი ეხმარება მონაწილეს ნავიგაციაში? 

3. რას ნიშნავს საკონტროლო პუნქტი? 

4. რატომ არის სიზუსტე პირველ გაკვეთილზე სიჩქარეზე მნიშვნელოვანი? 

 

 

 

 

 

 

 

 

 

 

 

 

 

 

სურათები:სპორტსმენი საკონტროლო პუნქტთან, რუკისა და კომპასის გამოყენება 

2. რუკა 

 
სურათები:რუკის მაგალითი, რუკის ძირითადი შემადგენელი ნაწილები. 

მოკლე ახსნა 

სპორტული ორიენტირების რუკა ძალიან დეტალურია. მასზე ჩანს ბილიკები, ღობეები, კლდეები, 

წყალი, ტყის არეალზე სირბილუნარიანობა, ჰორიზონტალებიდა მცირე ობიექტები, რომლებიც 

ჩვეულებრივ რუკაზე არ ჩანს. მასშტაბი გვიჩვენებს, რამდენად შემცირებულია რეალური მანძილი 

რუკაზე. მაგალითად, 1:10 000 ნიშნავს, რომ 1 სმ რუკაზე არის 100 მ ბუნებაში. ლეგენდა კი ხსნის, 

რას ნიშნავს თითოეული ფერი და სიმბოლო. 

საკვანძო ტერმინები 

• მასშტაბი - რუკისა და რეალური მანძილის თანაფარდობა. 

• ლეგენდა - რუკაზე გამოყენებული სიმბოლოების განმარტება. 

• ჩრდილოეთის ხაზები - პარალელური ხაზები, რომლებიც რუკის ჩრდილოეთს აჩვენებს. 

• სირბილუნარიანობა - რამდენად მარტივად ან რთულად შეიძლება გადაადგილება ადგილზე. 

• საკონტროლო პუნქტის აღწერა - ინფორმაცია, რომელი ობიექტის რომელ ნაწილშია საკოტროლო 

პუნქტი 

პრაქტიკული მაგალითი ან სავარჯიშო 

აიღეთ რუკა 1:10 000 მასშტაბით. მონიშნეთ 4 სმ სიგრძის მონაკვეთი და გამოთვალეთ რეალური 

მანძილი მეტრებში. 

ისწავლე პრაქტიკით 

ყოველ ახალ რუკაზე პირველ რიგში ნახეთ მასშტაბი, ლეგენდა და ჩრდილოეთის ხაზები. 

თვითშემოწმება 

1. რას ნიშნავს მასშტაბი 1:10 000? 

2. რომელი ფერი აღნიშნავს წყალს? 

3. რას აღნიშნავს ყავისფერი ფერი ორიენტირების რუკაზე? 

4. რატომ არის ლეგენდა საჭირო? 

5. რა განსხვავებაა 1:10 000 და 1:15 000 მასშტაბებს შორის? 

3. კომპასი 

მოკლე ახსნა 

კომპასი არის ინსტრუმენტი, რომელიც 

აჩვენებს მაგნიტურ ჩრდილოეთს. 

ორიენტირებაში ხშირად გამოიყენება 

საბაზისო ფირფიტის კომპასი ან თითის 

კომპასი. დამწყებისთვის საბაზისო 

ფირფიტის კომპასი ყველაზე მარტივი 

არჩევანია. კომპასი არ ცვლის რუკის 

წაკითხვას, ის ეხმარება რუკის 

ორიენტირებაში, მიმართულების 

შემოწმებაში და აზიმუტის აღებისას 

განსაზღვრული მიმართულების 

მიყოლაში 

საკვანძო ტერმინები 

• მაგნიტური ჩრდილოეთი - 

მიმართულება, რომელსაც 

კომპასის წითელი ისარი აჩვენებს. 

• კაფსულა - კომპასის მოძრავი 

მრგვალი ნაწილი გრადუსებით. 

• მიმართულების ისარი - კომპასის 

ფირფიტაზე დახატული ისარი, 

რომელიც სვლის მიმართულებას 

აჩვენებს. 

• აზიმუტი - კონკრეტული მიმართულება გრადუსებში. 

• თითის კომპასი - კომპასი, რომელიც თითზე მაგრდება და სწრაფი სირბილისას გამოიყენება. 

პრაქტიკული მაგალითი ან სავარჯიშო 

დადექით ღია ადგილზე. დაიჭირეთ კომპასი ჰორიზონტალურად და იპოვეთ ჩრდილოეთი. 

შემდეგ მიუთითეთ აღმოსავლეთი, სამხრეთი და დასავლეთი. 

ისწავლე პრაქტიკით 

კომპასი მოარიდეთ ტელეფონს, მანქანას, რკინის და მაგნიტურ ნივთებს, ამ დროს კომპასის ისარმა 

შეიძლება არასწორი მიმართულება გიჩვენოთ. 

თვითშემოწმება 

1. რას აჩვენებს კომპასის წითელი ისარი? 

2. რა არის აზიმუტი? 

3. რატომ უნდა გეჭიროთ კომპასი ჰორიზონტალურად? 

4. რა ნივთებმა შეიძლება შეცდომაში შეიყვანოს კომპასი? 

5. რატომ არ არის კომპასი რუკის წაკითხვის შემცვლელი? 

4. რუკის ორიენტირება 

 
სურათები: რუკის შემობრუნება ჩრდილოეთზე და რუკის შედარება რეალურ გარემოსთან. 

მოკლე ახსნა 

რუკის ორიენტირება ნიშნავს რუკის ისე შემობრუნებას, რომ რუკაზე ჩრდილოეთი ემთხვეოდეს 

ადგილზე ჩრდილოეთს. როცა რუკა სწორად არის შემობრუნებული, მარცხნივ და მარჯვნივ მდებარე 

ობიექტები რუკაზეც იმავე მხარეს ჩანს. რუკის ორიენტირება შეიძლება შესრულდეს დიდ ობიექტებზე 

დაკვირვებით ან კომპასით. მარტივ კურსზე ხშირად საკმარისია ბილიკების, შენობებისა და ღია 

ადგილების შედარება. შეგახსენებთ რომ ჩრდილოეთის მიმართულების განსაზღვრაში გვეხმარება 

კომპასი და ეს საშუალებას გვაძლევს რუკა გავაორიენტიროთ სწორი მიმართულებით. 

საკვანძო ტერმინები 

• რუკის ორიენტირება - რუკის რეალურ გარემოსთან გასწორება. 

• ჩრდილოეთი - რუკის ზედა მიმართულება, თუ სხვა რამ არ არის მითითებული. 

• დიდი ობიექტი - მარტივად შესამჩნევი ნიშანი, მაგალითად გზა ან შენობა. 

• შედარება - რუკაზე არსებული ნიშნების პოვნა რეალურ გარემოში. 

• საწყისი წერტილი - ადგილი, სადაც ზუსტად იცით, რომ იმყოფებით. 

პრაქტიკული მაგალითი ან სავარჯიშო 

დადექით ბილიკის გადაკვეთაზე. რუკა მოაბრუნეთ ისე, რომ ბილიკების მიმართულებები რუკაზე 

და ადგილზე ერთმანეთს დაემთხვეს. 

ისწავლე პრაქტიკით 

ყოველი გაჩერებისას პირველ რიგში გააორიენტირეთ რუკა, შემდეგ შეადარეთ გარემოს. 

თვითშემოწმება 

1. რას ნიშნავს რუკის ორიენტირება? 

2. როგორ დაგეხმარებათ ბილიკი რუკის გასწორებაში? 

3. როდის არის კომპასი განსაკუთრებით საჭირო? 

4. რატომ უნდა იცოდეთ თქვენი საწყისი წერტილი? 

5. რა შეცდომა ხდება, თუ რუკა არასწორად გიჭირავთ? 

5. რუკის წაკითხვა 

 

 

 

 

 

 

 

 

 

 

 

 

 

 

სურათები: რუკაზე თითით მიყოლა და ნიშნების ამოცნობა. 

მოკლე ახსნა 

რუკის წაკითხვა ნიშნავს რუკაზე არსებული ნიშნების დაკავშირებას იმასთან, რასაც ხედავთ გარშემო. 

დამწყები ხშირად იკარგება იმიტომ, რომ სწრაფად გარბის და რუკასთან კავშირს კარგავს. კარგი 

მეთოდია რუკის დაკეცვა და თითით მიყოლა. თითი დადეთ თქვენს მდებარეობაზე და 

გადაადგილებისას ნელ-ნელა გადააადგილეთ. 

საკვანძო ტერმინები 

• თითით მიყოლა - რუკაზე საკუთარი მდებარეობის თითით მონიშვნა. 

• დიდი ნიშნები - გზები, მდინარეები, შენობები, ღია ადგილები. 

• მცირე ნიშნები - ლოდი, ორმო, პატარა ხე ან ბორცვი. 

• მოლოდინის ობიექტი - ის ნიშანი, რომელსაც გზაზე ელოდებით. 

• რუკასთან კავშირი - რეგულარულად იცით, სად ხართ რუკაზე. 

პრაქტიკული მაგალითი ან სავარჯიშო 

მოკლე მონაკვეთის გავლამდე ჩამოწერეთ სამი ობიექტი, რომელსაც გზაზე ელოდებით. 

მოძრაობისას შეამოწმეთ, მართლა ნახეთ თუ არა ისინი. 

ისწავლე პრაქტიკით 

რუკას შეხედეთ ხშირად და მოკლედ. ჯობია 2 წამი ხშირად, ვიდრე 30 წამი მხოლოდ მაშინ, როცა 

დაიკარგებით. 

თვითშემოწმება 

1. რა არის თითით მიყოლა? 

2. რატომ არის დიდი ნიშნები სასარგებლო დამწყებისთვის? 

3. რას ნიშნავს რუკასთან კავშირი? 

4. რატომ არის სახიფათო ძალიან სწრაფი დაწყება? 

5. როგორ ამოწმებთ, რომ სწორ გზაზე ხართ? 

6. IOF სიმბოლოები 

 
სურათები: დამწყებისთვის საკონტროლო პუნქტის ტექსტური აღწერა და უფრო გამოცდილი მონაწილეებისთვის IOF აღწერები. 

IOF სიმბოლოები ეხმარება მონაწილეს რუკა და საკონტროლო პუნქტის აღწერა სწრაფად გაიგოს. 

სიმბოლოები საერთაშორისოა, ამიტომ სხვადასხვა ენაზე მოლაპარაკე სპორტსმენები ერთსა და იმავე 

ნიშნებს კითხულობენ. დამწყებმა პირველ რიგში უნდა იცოდეს ძირითადი ფერები, რუკის ნიშნები და 

საკონტროლო პუნქტის წრეები. შემდეგ თანდათან ისწავლის საკონტროლო პუნქტის აღწერის 

სიმბოლოებს, რომლებიც გვეუბნება, რა ობიექტზე და მის რომელ მხარეს არის დროშა. 

საკვანძო ტერმინები 

• IOF - International Orienteering Federation, საერთაშორისო ორიენტირების ფედერაცია. 

• რუკის სიმბოლო - ნიშანი, რომელიც რუკაზე რეალურ ობიექტს წარმოადგენს. 

• საკონტროლო პუნქტის აღწერა - პატარა ცხრილი, რომელიც საკონტროლო პუნქტის მდებარეობას 

განმარტავს. 

• კოდი - ნომერი საკონტროლო პუნქტის დროშაზე, რათა დარწმუნდეთ, რომ სწორ პუნქტზე ხართ. 

• აკრძალული ადგილი - ტერიტორია, რომლის გადაკვეთა არ შეიძლება. 

ისწავლე პრაქტიკით 

ერთ ვარჯიშზე აირჩიეთ მხოლოდ 8-10 ყველაზე საჭირო სიმბოლო. შემდეგ ყოველ ახალ რუკაზე 

სცადეთ მათი ამოცნობა რეალურ გარემოში. 

თვითშემოწმება 

1. რატომ იყენებს ორიენტირება საერთაშორისო სიმბოლოებს? 

2. რა განსხვავებაა რუკის სიმბოლოსა და საკონტროლო პუნქტის აღწერას შორის? 

3. რომელი ფერი გამოიყენება წყლისთვის? 

4. რატომ უნდა შეამოწმოთ საკონტროლო პუნქტის კოდი? 

5. რა უნდა გააკეთოთ, თუ რუკაზე ადგილი აკრძალულად არის აღნიშნული? 

რუკის სიმბოლოები 

 

  

ძნელად 

გასავლელი ტყე 

გაუვალი ტყე 

IOF ნავიგაციის ნიშნები  

7. აზიმუტი 

 

 

 

 

 

 

 

 

 

 

 

 

 

 

 

 

 

სურათები: აზიმუტის აღება და მიმართულების განსაზღვრა 

მოკლე ახსნა 

აზიმუტი არის მიმართულება გრადუსებში. იგი გამოიყენება მაშინ, როცა საკონტროლო პუნქტი 

ბილიკიდან მოშორებულია ან როცა ბევრი მსგავსი ობიექტია. აზიმუტის აღების ნაბიჯებია: კომპასის 

გვერდი დადეთ საწყის და სამიზნე წერტილს შორის; კაფსულა დაატრიალეთ, სანამ მისი ხაზები 

რუკის ჩრდილოეთის ხაზებს არ დაემთხვევა; აიღეთ კომპასი და ისე შეტრიალდით, რომ მაგნიტური 

ისარი კაფსულაში ჩაჯდეს. 

საკვანძო ტერმინები 

• აზიმუტი - მიმართულება გრადუსებში. 

• გრადუსი - კუთხის საზომი ერთეული; სრული წრე არის 360 გრადუსი. 

• სამიზნე ობიექტი - წინ შერჩეული ხე, ქვა ან სხვა ნიშანი. 

• გადახრა - მიმართულებიდან მცირე ან დიდი აცდენა. 

• გადამოწმება - მიმართულების ხელახლა შემოწმება რუკით ან კომპასით. 

პრაქტიკული მაგალითი ან სავარჯიშო 

მოედანზე აიღეთ აზიმუტი 60 გრადუსზე და იარეთ 50 ნაბიჯი. მონიშნეთ ადგილი. შემდეგ 

დაბრუნდით საწყის წერტილში და გაიმეორეთ. 

ისწავლე პრაქტიკით 

აზიმუტი გამოიყენეთ მოკლე და საშუალო მონაკვეთებზე. გრძელ მონაკვეთზე გამოიყენეთ დიდი 

ობიექტები და დამჭერი ნიშნები. 

თვითშემოწმება 

1. რა არის აზიმუტი? 

2. რა უნდა გაასწოროთ რუკის ჩრდილოეთის ხაზებთან? 

3. რატომ ჯობს წინ სამიზნე ობიექტის არჩევა? 

4. როდის არის აზიმუტი განსაკუთრებით სასარგებლო? 

5. რა შეიძლება მოხდეს, თუ კომპასს ყოველ ნაბიჯზე უყურებთ? 

8. მანძილის განსაზღვრა ნაბიჯებით 

 
სურათები: ნაბიჯების დათვლა და კომპასით მიმართულების შენარჩუნება. 

მოკლე ახსნა 

ნაბიჯების დათვლა არის მეთოდი, რომლითაც აფასებთ, რამდენი მანძილი გაიარეთ. ბევრი 

ორიენტირისტი ითვლის ორმაგ ნაბიჯებს - მაგალითად, მხოლოდ მარცხენა ფეხის ყოველ დადებას. 

საკუთარი ნაბიჯის სიგრძე უნდა გაზომოთ. გაიარეთ 100 მეტრი ჩვეულებრივი სიარულით და 

დათვალეთ ორმაგი ნაბიჯები. შემდეგ იგივე გააკეთეთ სირბილით, აღმართზე და ტყის ბილიკზე. 

საკვანძო ტერმინები 

• ნაბიჯი - ერთი ფეხის წინ გადადგმა. 

• ორმაგი ნაბიჯი - ერთსა და იმავე ფეხზე დათვლა, მაგალითად მხოლოდ მარცხენა ფეხზე. 

• კალიბრაცია - საკუთარი ნაბიჯების რაოდენობის გაზომვა ცნობილ მანძილზე. 

• საშუალო მაჩვენებელი - რამდენიმე ცდის საშუალო რიცხვი. 

• დისტანციის შეფასება - მანძილის მიახლოებითი გამოთვლა. 

პრაქტიკული მაგალითი ან სავარჯიშო 

გაზომეთ 100 მეტრი. გაიარეთ სამჯერ და ჩაწერეთ ორმაგი ნაბიჯები. შემდეგ იპოვეთ საშუალო 

რიცხვი. 

ისწავლე პრაქტიკით 

არ ენდოთ მხოლოდ ნაბიჯებს. მანძილი ყოველთვის შეადარეთ რუკის ნიშნებს, რელიეფს და 

დროს. 

თვითშემოწმება 

1. რისთვის გამოიყენება ნაბიჯების დათვლა? 

2. რატომ ითვლის ბევრი ორიენტირისტი ორმაგ ნაბიჯებს? 

3. რატომ იცვლება ნაბიჯების რაოდენობა აღმართზე? 

4. როგორ იპოვით თქვენს საშუალო ნაბიჯს 100 მეტრზე? 

5. როდის არის ნაბიჯების დათვლა განსაკუთრებით სასარგებლო? 

9. ჰორიზონტალები და რელიეფი 

 

 

 

 

 

 

 

 

 

 

 

 

 

სურათები: ჰორიზონტალები და რელიეფის წაკითხვა რუკაზე. 

მოკლე ახსნა 

ჰორიზონტალები არის ყავისფერი ხაზები, რომლებიც აჩვენებს რელიეფის სიმაღლეს და ფორმას. 

ერთი ჰორიზონტალი აერთიანებს ერთნაირი სიმაღლის წერტილებს. თუ ჰორიზონტალები  

ერთმანეთთან ახლოსაა, ფერდობი ციცაბოა. თუ ხაზები შორსაა, ფერდობი ნაკლებად დახრილია, 

კონტურებით ვკითხულობთ ბორცვს, ღარტაფს, ქედს, უნაგირს და ჩაღრმავებას. 

საკვანძო ტერმინები 

• ჰორიზონტალი - თანაბარი სიმაღლის ხაზი. 

• კონტურის შუალედი - სიმაღლის სხვაობა ორ მეზობელ ხაზს შორის. 

• ბორცვი - გარშემო დაბალ ადგილზე მაღლა ამოწეული ფორმა. 

• ღარტაფი - ჩაღრმავებული ხაზი, სადაც წყალი შეიძლება დაეშვას. 

• ქედი - მაღალიდან დაბლა გაწელილი ამაღლებული ფორმა. 

პრაქტიკული მაგალითი ან სავარჯიშო 

შეხედეთ კონტურებიან რუკას და მონიშნეთ სამი ციცაბო და სამი ნაკლებად დახრილი ფერდობი. 

შემდეგ შეადარეთ ადგილზე ან მოდელზე. 

ისწავლე პრაქტიკით 

რელიეფის წაკითხვა ნელა ისწავლება. დაიწყეთ დიდი ფორმებით - ბორცვი, ხეობა, ფერდობი. 

თვითშემოწმება 

1. რას აჩვენებს კონტური? 

2. რა ნიშნავს, თუ ჰორიზონტალებიძალიან ახლოსაა? 

3. რა არის კონტურის შუალედი? 

4. როგორ ამოიცნობთ ბორცვს? 

5. რატომ არის რელიეფი მნიშვნელოვანი საკონტროლო პუნქტის საპოვნელად? 

10. მარშრუტის შერჩევა 

 
სურათი: ერთი ლეგის რამდენიმე შესაძლო მარშრუტი. 

მოკლე ახსნა 

მარშრუტის შერჩევა არის გადაწყვეტილება, რომელი გზით მივიდეთ შემდეგ კონტროლამდე. 

საუკეთესო გზა ყოველთვის ყველაზე მოკლე არ არის. კარგი მარშრუტი ითვალისწინებს 

სირბილუნარიანობას, ბილიკებს, აღმართს, რისკს, გზამკვლევ წერტილებს და დამჭერ ობიექტებს. 

დამწყებისთვის ხშირად ჯობს ცოტა გრძელი, მაგრამ მარტივი და უსაფრთხო გზა. 

საკვანძო ტერმინები 

• მარშრუტი - არჩეული გზა კონტროლამდე. 

• რისკი - შეცდომის ალბათობა არჩეულ გზაზე. 

• დამჭერი ობიექტი - დიდი ობიექტი, რომელიც დაგიჭერთ, თუ ზედმეტად შორს წახვალთ. 

• სახელმძღვანელო ხაზი - ბილიკი, ღობე, მდინარე ან საზღვარი, რომელსაც მიჰყვებით. 

• გადაწყვეტილების წერტილი - ადგილი, სადაც უნდა აირჩიოთ შემდეგი მიმართულება. 

პრაქტიკული მაგალითი ან სავარჯიშო 

ერთ ლეგზე დახაზეთ ორი ვარიანტი: მოკლე/რთული და გრძელი/უსაფრთხო. შეაფასეთ, რომელს 

აირჩევდით და რატომ. 

ისწავლე პრაქტიკით 

კარგი შეკითხვაა: სად შემიძლია სწრაფად სირბილი და სად მჭირდება ნელი, ზუსტი ნავიგაცია? 

თვითშემოწმება 

1. რატომ არ არის ყველაზე მოკლე გზა ყოველთვის საუკეთესო? 

2. რა არის დამჭერი ობიექტი? 

3. რა კითხვები უნდა დაუსვათ საკუთარ თავს მარშრუტის არჩევისას? 

4. როდის ჯობს ბილიკის გამოყენება? 

5. რა არის გადაწყვეტილების წერტილი? 

11. გზამკვლევი წერტილები 

 
სურათი: გზამკვლევი წერტილი კონტროლთან ახლოს. 

მოკლე ახსნა 

გზამკვლევი წერტილი არის მარტივად საპოვნელი ობიექტი კონტროლთან ახლოს. მასთან მიდიხართ 

სწრაფად და იქიდან უფრო ზუსტად გაიკვლევთ გზას საკონტროლო პუნქტისკენ. გზამკვლევი 

წერტილი შეიძლება იყოს ბილიკის გადაკვეთა, დიდი ლოდი, შენობა, ღია ადგილის კუთხე ან მკაფიო 

რელიეფური ფორმა. 

საკვანძო ტერმინები 

• გზამკვლევი წერტილი - საკონტროლო პუნქტთან ახლოს დიდი და ადვილად საპოვნელი 

ობიექტი. 

• ფინალური მიდგომა - ბოლო მოკლე მონაკვეთი გზამკვლევი წერტილიდან კონტროლამდე. 

• დამჭერი ობიექტი - ზღვარი, რომელიც გიჩვენებთ, რომ კონტროლს გასცდით. 

• ზუსტი ნავიგაცია - ნელი და ყურადღებიანი მოძრაობა რთულ ნაწილში. 

• გადამოწმება - საკონტროლო პუნქტის კოდის ან ობიექტის შემოწმება. 

პრაქტიკული მაგალითი ან სავარჯიშო 

რუკაზე აირჩიეთ საკონტროლო პუნქტი და მის გარშემო მოძებნეთ სამი შესაძლო გზამკვლევი 

წერტილი. შეადარეთ, რომელი ყველაზე უსაფრთხოა. 

ისწავლე პრაქტიკით 

გზამკვლევი წერტილი შეარჩიეთ კონტროლზე ადრე, არა მაშინ, როცა უკვე წრეში ხართ და 

ნერვიულობთ. 

თვითშემოწმება 

1. რა არის გზამკვლევი წერტილი? 

2. რატომ არის ის სასარგებლო რთულ რელიეფში? 

3. რომელი ობიექტი შეიძლება იყოს კარგი გზამკვლევი წერტილი? 

4. რა არის ფინალური მიდგომა? 

5. რა უნდა შეამოწმოთ კონტროლთან მისვლისას? 

12. მიზანმიმართული გადახრა 

 
სურათი: მიზანმიმართული გადახრის მაგალითი მდინარესთან/ხაზოვან ობიექტთან. 

მოკლე ახსნა 

მიზანმიმართული გადახრა ნიშნავს, რომ შეგნებულად უმიზნებთ საკონტროლო პუნქტიდან ოდნავ 

მარცხნივ ან მარჯვნივ, რათა შემდეგ ზუსტად იცოდეთ, რომელ მხარეს უნდა შეუხვიოთ. ეს ტექნიკა 

სასარგებლოა, როცა სამიზნე პატარაა, ხოლო მის უკან ან გვერდით არის გრძელი ხაზოვანი ობიექტი - 

მაგალითად მდინარე, ბილიკი ან ღობე. 

საკვანძო ტერმინები 

• მიზანმიმართული გადახრა - განზრახ მცირე აცდენა სწორი ხაზიდან. 

• ხაზოვანი ობიექტი - მდინარე, გზა, ღობე ან სხვა გრძელი ნიშანი. 

• მარცხნივ/მარჯვნივ არჩევა - წინასწარ განსაზღვრული მიმართულება. 

• დამჭერი ზოლი - ობიექტი, რომელსაც აუცილებლად შეხვდებით. 

• უსაფრთხო შეცდომა - შეცდომა, რომელიც ადვილად გასწორდება. 

პრაქტიკული მაგალითი ან სავარჯიშო 

დახაზეთ საკონტროლო პუნქტი პატარა ნაკადულთან. დაგეგმეთ მისგან 30 მ მარჯვნივ გასვლა და 

შემდეგ ნაკადულის გასწვრივ მარცხნივ მოძრაობა კონტროლამდე. 

ისწავლე პრაქტიკით 

მიზანმიმართული გადახრა არ არის “არაზუსტი სიარული”; ეს არის წინასწარ დაგეგმილი 

მარშუთით გადაადგილება. 

თვითშემოწმება 

1. რას ნიშნავს მიზანმიმართული გადახრა? 

2. როდის გამოიყენება ეს ტექნიკა? 

3. რატომ გეხმარებათ ხაზოვანი ობიექტი? 

4. რა რისკია პირდაპირ პატარა ობიექტის შერჩევის და მის მიმართულებით სვლისას. 

5. როგორ იცით, რომელ მხარეს უნდა შეუხვიოთ? 

13. მარშუტის გამარტივება 

 
სურათები: რთული რუკის გამარტივება დიდ ნიშნებად და რელიეფის ფორმებად. 

მოკლე ახსნა 

გამარტივება ნიშნავს რთული რუკიდან მხოლოდ იმ ნიშნების არჩევას, რომლებიც ნამდვილად 

გჭირდებათ მარშრუტისთვის. ასე ნაკლებად დაიღლებით და ნაკლებ შეცდომას დაუშვებთ. 

მაგალითად, რთულ კონტურებიან ფერდობზე შეიძლება გამოიყენოთ დიდი ბილიკი, ღია ადგილის 

კიდე და ერთი მკაფიო ბორცვი, ხოლო პატარა დეტალები დროებით გამოტოვოთ. 

საკვანძო ტერმინები 

გამარტივება - რთული ინფორმაციის რამდენიმე მთავარ ნიშნამდე დაყვანა. 

დიდი ნიშანი - ადვილად შესამჩნევი ობიექტი. 

საჭირო დეტალი - მხოლოდ ის ნიშანი, რომელიც გადაადგილების გადაწყვეტილებას ცვლის. 

სწრაფი მონაკვეთი - ნაწილი, სადაც ნაკლები კითხვა და მეტი სირბილია. 

ზუსტი მონაკვეთი - ნაწილი, სადაც სიჩქარეს ამცირებთ. 

პრაქტიკული მაგალითი ან სავარჯიშო 

ერთი რთული ლეგი დაყავით სამ ნაწილად: სწრაფი მონაკვეთი, გადაწყვეტილების წერტილი და 

ზუსტი ფინალი. 

ისწავლე პრაქტიკით 

ყოველ ლეგზე იკითხეთ: რომელი სამი ნიშანი მჭირდება ნამდვილად? 

თვითშემოწმება 

1. რა არის გამარტივება? 

2. რატომ შეიძლება ბევრი დეტალი საზიანო იყოს? 

3. რა არის საჭირო დეტალი? 

4. როგორ იყოფა ლეგი სამ ნაწილად? 

5. როდის უნდა გადახვიდეთ ზუსტ ნავიგაციაზე? 

14. სისწრაფის გაუმჯობესება 

 
სურათები: სირბილი და სწრაფი/ზუსტი მონაკვეთების გარჩევა. 

მოკლე ახსნა 

სისწრაფე ორიენტირებაში მხოლოდ სწრაფ სირბილს არ ნიშნავს. საუკეთესო შედეგი მოდის მაშინ, 

როცა იცით სად უნდა ირბინოთ სწრაფად და სად უნდა შეანელოთ. გამოიყენეთ “შუქნიშნის” 

პრინციპი: მწვანე - მარტივი მონაკვეთი, ირბინეთ სწრაფად; ყვითელი ყურადღება გაზარდეთ; 

წითელი - შეანელეთ ან გაჩერდით, თუ ზუსტი ნავიგაცია გჭირდებათ. 

საკვანძო ტერმინები 

მწვანე სიჩქარე - მარტივი მონაკვეთი, სადაც შეცდომის რისკი მცირეა. 

ყვითელი სიჩქარე - მონაკვეთი, სადაც ყურადღება იზრდება. 

წითელი სიჩქარე - რთული რელიეფი ან საკონტროლო პუნქტის ახლოს წრე 

წინასწარი კითხვა - რუკის წაკითხვა მომდევნო მონაკვეთისთვის. 

რიტმი - სიჩქარისა და რუკის კითხვის შეთანხმება. 

პრაქტიკული მაგალითი ან სავარჯიშო 

მარტივ ბილიკზე ივარჯიშეთ: 100 მ სწრაფი სირბილი, შემდეგ რუკის მოკლე კითხვა, შემდეგ ისევ 

სირბილი. 

ისწავლე პრაქტიკით 

სისწრაფე დაამატეთ მხოლოდ იმ მონაკვეთებზე, სადაც ზუსტად იცით, რა ნიშნებს ელოდებით. 

თვითშემოწმება 

1. რატომ არ ნიშნავს ორიენტირებაში სისწრაფე მხოლოდ სწრაფ სირბილს? 

2. რა არის “შუქნიშნის” პრინციპი? 

3. როდის გამოიყენებთ წითელ სიჩქარეს? 

4. რას ნიშნავს წინასწარი კითხვა? 

5. როგორ იცავთ სიზუსტეს სიჩქარის ზრდისას? 

15. შეცდომების გამოსწორება 

 
სურათები: რუკასთან კავშირის აღდგენა და ბოლო ზუსტი ადგილის პოვნა. 

მოკლე ახსნა 

დაკარგვა ორიენტირებაში ჩვეულებრივი სასწავლო გამოცდილებაა. მთავარია არ ირბინოთ პანიკაში 

და არ გაზარდოთ შეცდომა. გამოიყენეთ წესი: გაჩერდი - მოაბრუნე რუკა - გაიხსენე ბოლო ზუსტი 

ადგილი - მოძებნე დიდი ობიექტი - შეადარე გარემოს - საჭიროების შემთხვევაში დაბრუნდი უკან. 

საკვანძო ტერმინები 

• ბოლო ზუსტი ადგილი - ადგილი, სადაც ნამდვილად იცოდით თქვენი მდებარეობა. 

• გაჩერება - შეცდომის შეჩერების პირველი ნაბიჯი. 

• რელოკაცია - საკუთარი მდებარეობის ხელახლა პოვნა რუკაზე. 

• დაბრუნება - უკან წასვლა ბოლო ცნობილ ადგილამდე. 

• დახმარების წესი - ინსტრუქტორთან შეთანხმებული უსაფრთხოების მოქმედება. 

პრაქტიკული მაგალითი ან სავარჯიშო 

მცირე ტერიტორიაზე შეგნებულად “დაიკარგეთ” 30 წამით. შემდეგ გაჩერდით და იპოვეთ თავი 

რუკაზე სამი დიდი ნიშნის დახმარებით. 

ისწავლე პრაქტიკით 

თუ 2-3 წუთში ვერ ხვდებით სად ხართ, დაბრუნდით ბოლო ზუსტ ადგილას ან გამოიყენეთ 

უსაფრთხოების წესი. 

თვითშემოწმება 

1. რა არის პირველი ნაბიჯი, როცა დაიკარგებით? 

2. რას ნიშნავს ბოლო ზუსტი ადგილი? 

3. რატომ არ უნდა ირბინოთ პანიკაში? 

4. როგორ ეხმარება დიდი ობიექტი რელოკაციას? 

5. როდის უნდა დაბრუნდეთ უკან? 

სასწავლო გეგმის მაგალითი - 6 შეხვედრა 

შეხვედრა თემა პრაქტიკა 

1 შესავალი, უსაფრთხოება, რუკის 

ფერები 
სკოლის ეზოს მარტივი 5 საკონტროლო 

პუნქტი 

2 რუკის ორიენტირება და რუკის 

წაკითხვა 
რუკის შემობრუნება და თითით მიყოლა 

3 კომპასი და აზიმუტი მოკლე აზიმუტის მონაკვეთები 

4 ნაბიჯებით მანძილის განსაზღვრა 100 მ კალიბრაცია და დისტანციის 

შეფასება 

5 კონტურები, მარშრუტი, გზამკვლევი 

წერტილები 
ორი ვარიანტის შედარება ერთ ლეგზე 

6 სისწრაფე და შეცდომების გამოსწორება მოკლე კურსი და ვარჯიშის ანალიზი 
 

 

 

სწავლის ძირითადი პრინციპები 

• უსაფრთხოება — ვარჯიშის დაწყებამდე წინასწარ უნდა იყოს ცნობილი ტერიტორიის საზღვრები, 

დაბრუნების დრო, შეხვედრის ადგილი და დახმარების მიღების წესი. 

• რუკისა და კომპასის გამოყენება — რუკა რეგულარულად უნდა შემოწმდეს და გარემოს 

შეედაროს. მნიშვნელოვანია რუკის სწორად ორიენტირება, კომპასის გამოყენება მიმართულების 

დასადგენად და საკუთარი მდებარეობის მუდმივი კონტროლი. 

• მარტივიდან რთულისკენ — სწავლა იწყება დიდი და ადვილად შესამჩნევი ობიექტებით, 

როგორიცაა გზები, ბილიკები და შენობები. გამოცდილების ზრდასთან ერთად შესაძლებელია 

მცირე ობიექტებზე, რთულ რელიეფსა და უფრო ზუსტ ნავიგაციაზე გადასვლა. 

• მარშრუტის დაგეგმვა და არჩევა — საკონტროლო პუნქტისკენ გადაადგილებამდე სასურველია 

შესაძლო გზების შეფასება და უსაფრთხო, მარტივი და ეფექტური მარშრუტის შერჩევა. 

• მდებარეობისა და შეცდომის კონტროლი — მოძრაობისას მნიშვნელოვანია ყოველთვის ვიცოდეთ, 

სად ვიმყოფებით რუკაზე. თუ გარემო აღარ ემთხვევა რუკაზე მოსალოდნელ სურათს, საჭიროა 

გაჩერება, ბოლო ზუსტად ცნობილი ადგილის გახსენება და მდებარეობის ხელახლა განსაზღვრა. 

• სიზუსტე სიჩქარეზე წინ — განსაკუთრებით საწყის ეტაპზე მთავარი მიზანია სწორი ნავიგაცია და 

ზუსტი გადაწყვეტილებების მიღება. სიჩქარე გამოცდილებასთან ერთად ვითარდება. 

ტერმინების ლექსიკონი 

ქართული English term მოკლე განმარტება 

ორიენტირება Orienteering რუკითა და კომპასით საკონტროლო პუნქტების მოძებნის სპორტი. 

რუკა Map ტერიტორიის დეტალური გამოსახულება სიმბოლოებითა და მასშტაბით. 

კომპასი Compass ინსტრუმენტი, რომელიც მაგნიტურ ჩრდილოეთს აჩვენებს. 

საკონტროლო 

პუნქტი 

Control საკონტროლო პუნქტი, რომელსაც ადგილზე დროშა და კოდი აქვს. 

ლეგი Leg გზის მონაკვეთი ერთი საკონტროლო პუნქტიდან შემდეგ კონტროლამდე. 

აზიმუტი Bearing კონკრეტული მიმართულება გრადუსებში. 

ნაბიჯებით გაზომვა Pacing გავლილი მანძილის შეფასება ნაბიჯების დათვლით. 

ორმაგი ნაბიჯი Double pace დათვლა ერთსა და იმავე ფეხზე, მაგალითად მხოლოდ მარცხენაზე. 

კონტური Contour რუკის ხაზი, რომელიც თანაბარი სიმაღლის ადგილებს აერთიანებს. 

მარშრუტის შერჩევა Route choice საუკეთესო გზის არჩევა კონტროლამდე. 

გზამკვლევი 

წერტილი 

Attack point კონტროლთან ახლოს მარტივად საპოვნელი ობიექტი. 

მიზანმიმართული 

გადახრა 

Aiming-off განზრახ მცირე აცდენა, რათა შემდეგ სწორი მხარე იცოდეთ. 

სახელმძღვანელო 

ხაზი 

Handrail ბილიკი, მდინარე, ღობე ან სხვა ხაზი, რომელსაც მიჰყვებით. 

დამჭერი ობიექტი Catching feature დიდი ობიექტი, რომელიც ზედმეტად შორს წასვლისას შეგაჩერებთ. 

რელოკაცია Relocation დაკარგვის შემდეგ საკუთარი მდებარეობის ხელახლა პოვნა რუკაზე. 

საკონტროლო 

პუნქტის აღწერა 

Control description ცხრილი, რომელიც გეუბნებათ საკონტროლო პუნქტის ობიექტსა და 

მდებარეობას. 

საბოლოო თვითშემოწმება 

თვითშემოწმება 

1. შეგიძლიათ რუკის ორიენტირება კომპასით და კომპასის გარეშე? 

2. იცით რუკის ძირითადი ფერები და მინიმუმ 10 სიმბოლო? 

3. იცით თქვენი საშუალო ორმაგი ნაბიჯი 100 მეტრზე? 

4. შეგიძლიათ მარტივ ლეგზე ორი მარშრუტის შედარება? 

5. შეგიძლიათ გზამკვლევი წერტილის შერჩევა კონტროლთან ახლოს? 

6. იცით რა უნდა გააკეთოთ, თუ დაიკარგეთ? 

7. შეგიძლიათ დისტანციის გავლის შემდეგ თქვენი მარშრუტის მოკლე ანალიზი? 

8. რომელი უნარი გჭირდებათ შემდეგ ვარჯიშზე ყველაზე მეტად? 

 

დაიმახსოვრეთ: ორიენტირება ყველაზე კარგად ისწავლება პრაქტიკით. 

წყარო/შენიშვნა: სტრუქტურა და ილუსტრაციების ნაწილი ეფუძნება LearnOrienteering.com-ის სასწავლო თემებს და IOF 

წესებს 

 


